
O 
teatro a gañar espazos, 
ou a recuperalos. As e os 
oíntes da Radio Galega 
puideron seguir na emi-

sora variadas historias escritas e in-
terpretadas ao abeiro do concurso 
de Teatro Radiofónico do programa 
Diario Cultural, cuxa primeira con-
vocatoria data de 2007. Se vostede 
foi un dos que seguiu ou mesmo 
votou nalgunha ocasión, alegraralle 
atopar os textos (dos dous últimos 
certames) editados en libro máis CD 
pola editorial Xerais.

Grazas a este impulso, onde 
amais da radio pública tamén está 
a parte organizativa do Centro Dra-
mático Galego, temos entre as no-
sas mans ou nos nosos reproduto-
res de CD (e xa tivemos nas ondas) 
personaxes e tramas escritas con 
atención de cara ao feito específi-
co dos recursos e técnicas radiofó-
nicas. Ás características propias da 
linguaxe teatral súmanse indica-
cións didascálicas e estratexias do 
discurso o máis pertinentes posí-
bel para a súa dramatización radio-
fónica. Obviamente, todos os efec-
tos sonoros posúen unha maior im-
portancia aquí ca no teatro escrito 
para o escenario, ao igual cá ausen-
cia de linguaxe non verbal. Domi-
nar e acertar coa selección destas 
técnicas para radiar o drama (alén 

das calidades estéticas, do interese 
temático, da construción de perso-
naxes, construción do conflito, etc.) 
non é algo ao que calquera drama-
turgo se enfronta con comodida-
de. A este subxénero semellan es-
tar máis afeitos hoxe guionistas de 
televisión e radio ca dramaturgos. 
Quizais sexa este o motivo do des-
cubrimento de novas, novos e ta-
lentosos dramaturgos: Begoña Gar-
cía Ferreiro, Lois Pérez Díaz, David 
Rodríguez, etc., ou o recoñecemen-
to doutros xa ben coñecidos dra-
maturgos que, precisamente, ades-
tran estas armas no oficio cotián de 
guionistas, como Raúl Dans.

Con todo, vostedes comprobarán 
que a dirección esixiu tamén un se-
rio labor de dramaturxia realizado 
por dous inmellorables perfís: o 
de Lino Braxe e Quico Cadaval. Do 
mesmo xeito ca na escena, a mon-
taxe na radio require de limpar, re-
colocar e puír certos elementos do 
diálogo ou certa información so-
bre os personaxes de acordo coas 
ideas e necesidades do director e 
dos seus actores. Deste xeito, ve-
rán xustificada en moitas ocasións 
a dramaturxia se len os textos 
acompañados da reprodución do 
“espectáculo sonoro”. Outras, qui-
zais por simple comodidade dos 
intérpretes atoparán cambios in-
necesarios, aparentemente gratuí-
tos e mesmo incorrendo en inne-
cesarias incorreccións lingüísticas. 
Porén, malia os pequenos tropezos 
(aínda que a fonética ou a prosodia 
de moitos actores si é xa máis ca 
iso, é unha pexa atrasada na carrei-
ra de moitos e bos profesionais da 
escena que o público padece nos 
teatros) poderán gozar do traballo 

dun elenco de enormes intérpre-
tes como Anabel Gago, Manuel Lo-
urenzo, Marcos Orsi, Rebeca Mon-
tero, Luís Tosar, etc... 

De entre as sete pezas que su-
man os dous volumes permítanme 
que lles recomende dúas por diver-
sos motivos (sen esquecer as de-
mais): O mal da vaca e Ola, Silvia, 
¿estás aí?, das dramaturgas Bego-
ña García Ferreiro e Fátima Rodrí-
guez Figueira. Na primeira temos 
unha intriga perfectamente man-
tida grazas ao tránsito que a re-
solución do conflito provoca no 
receptor, pois dunha comedia de 
certo realismo (mesmo con toques 
de recreación irónica nas estam-
pas de maior comicidade da vida 
mesma como o nome da peiteado-

ra: Xeila María) e referencias á vida 
dunha familia labrega, pasamos á 
liña do absurdo cunha vaca que, 
tras varias ameazas á súa dona re-
mata coa vinganza, escornando e 
insultando non só á protagonis-
ta senón tamén ao pai, ao veteri-
nario e á Xeila María (estes dous 
tras acudiren á corte para compro-
bar as sospeitas dunha vaca que 
fala ou dunha filla entolecida). Do 
outro lado desta enxeñosa e des-
prexuizada historia rural, imos a 
unha tráxica, de abusos sexuais 
na infancia. Unha traxedia familiar 
que xorde da necesidade da pota-
gonista por se liberar da carga de 
dor ao querer denunciar os abusos 
aos que o seu propio pai a some-
tera cando moza. Interesante pola 

técnica dos monólogos no contes-
tador, cos que imos descubrindo e 
vendo medrar o conflito, a dor e o 
illamento de Silvia, quizais perda 
forza co excesivo discurso ideoló-
xico no final, feito que estraga a 
crueza do tema ao querer redobra-
lo de discurso tráxico na confiden-
cia da protagonista nun programa 
de radio (aínda co interese do ca-
meo da presentadora Mª José Re-
vero facendo dela mesma).

Historias de amor, complexos 
edípicos, a traxedia do cárcere, a 
comedia do destino ou dunha exis-
tencia de coincidencias... Todo se 
pode forxar a través da palabra, do 
drama ergueito do libro e inserido 
na esfera do son, na evocación da 
radio. // Roberto Pascual

Cando Elfriede Jelinek deci-
diu inventarlle un futuro a 
Nora, sabía que o resultado 

ía ser un exercicio de perversión, a 
constatación dunha imposibilida-
de. En 1979, cando o feminismo so-
cialista trataba aínda de compaxi-
nar a problemática sexual coa de 
clase, enfrontándose á subestima-
ción da cuestión sexual por parte 
da ortodoxia teórica e organizati-

va marxista, a escrita da austría-
ca non podía contribuír a fortale-
cer o mito burgués da liberación 
da muller, senón que debía com-
prometerse politicamente con el, 
deixalo xogar a ser para evidenciar 
os baleiros que inevitabelmen-
te conducirían á súa caída. Ironía 
tráxica alentada polos mecanis-
mos formais do distanciamento: 
diálogos fondamente discursivos, 
fragmentarismo, saltos temporais, 
metaficción. Nada novo no tocan-
te á técnica, pero de eficacia críti-
ca probada. A autora extrapola as 
proclamas feministas postsesen-
taeoito ao proceso de emancipa-
ción dunha europea branca e cul-
ta dos anos vinte que vén de dar-
lle coa porta nas narices ao mari-
do, ás comodidades e aos fillos, 

para facilitarlle as armas que, en 
teoría, garantirían a súa constru-
ción como suxeito. Tratábase de 
facer bailar a Nora cada vez máis 
salvaxemente aínda a sabendas de 
que o seu xesto revolucionario es-
morecería fagocitado pola máqui-
na e o capital nun tempo no que 
a definición do ser-muller, a con-
ciencia de clase e o debate sobre 
a división sexual do traballo eran 
“cousa de homes”. O anacronis-
mo é pertinente, como tamén o 
son o metateatro e a estética bre-
chtiana. A finais dos 70 urxe revi-
sar as axendas políticas feministas 
e crear novas formas de análise da 
realidade que acaben de integrar 
as mulleres e as súas perspectivas 
de xénero como os “novos” suxei-
tos revolucionarios. Neste contex-

to, que a Jelinek someta a Nora a 
unha brutal degradación, que des-
trúa a icona teatral que alentara o 
incipiente feminismo nórdico de 
finais do XIX, é unha transgresión 
necesaria, o desafío; é dar a voz 

de alarma, un novo portazo -des-
ta volta no propio cuarto- do que 
a tradución de Susana Fernández e 
Franck Meyer nos devolve os ecos 
(xusto cando necesitabamos es-
coitalos). // Andrea Álvarez Pino

Unha transgresión necesaria 
Teatro Versión galega dun texto de central de Jelinek 


